
浮萍賦

作者：夏侯湛　西晉

本作品收錄於《夏侯常侍集》

更多资料：浮萍賦

版本信息

步長渠以遊目兮，覽隨波之微草；紛漂潎以澄茂兮，羌孤生於靈沼。因纖根以自滋兮，

乃逸蕩乎波表；散圓葉以舒形兮，發翠綠以含縹。蔭修魚之華鱗兮，翳蘭池之清潦。既

淡澹以順流兮，又雝容以隨風。有纏薄於崖側兮，或廻滯乎湍中。紛上下而靡常兮，漂

徃來其無窮。仰熙陽曜，俯憑綠水；渟不安處，行無定軌；流息則寗，濤擾則動；浮輕

善移，勢危易蕩。似孤臣之介立，隨排擠之所往；內一志以奉朝兮，外結心以絕黨；萍

出水而立枯兮，士失據而身枉。覩斯草而慷慨兮，固知直道之難爽。

此西晉作品在全世界都属于公有领域，因为作者逝世已经超过100年，且作品于1931年1

月1日之前出版。

